Of die nuwe generasie nog ‘n behae het in die geskiedenis is ‘n vraag.  In die hoop dat dit tog vir die nageslagte iets werd kan wees, wou ek graag die een en die ander uit die verlede opteken.  Maar waar?  Hierdie boekie bied ‘n gaping wat ek kan vat.  My storie begin by die aartsvader, Gerrit Jansz, wat in 1687 die “Gastvrije Hanzestad” Deventer vaarwel toeroep om hom by Stellenbosch te kom vestig.  Die pad kronkel oor baie hoofpaaie, sypaaie, voetpaaie en afdraaipaadjies tot vandag, 300 plus jare later, by die uwe se 60ste verjaardag.  Vriendelike advies:  mense wat gril vir biografiese besonderhede (boonop bevooroordeeld opgedis deur iemand wat soos Kenneth Galbraith glo:  “Modesty is a vastly overrated virtue”)  moet hierdie hoofstuk liefs vermy!

GERRIT JANSZ VAN DEVENTER, gebore ‘n jaar ná Jan van Riebeeck se historiese suidwaartse vaart, was een van die eerste vryburgers.  Hy het hom in 1687 by Stellenbosch gevestig.  Hy was toe 34 jaar oud, in die fleur van sy lewe.

(Ek het – sal my Matievriende seker met ‘n mate van plesier kennis neem – dus nie net Tukkiebloed in my are nie!)

Gerrit Jansz het die vreemde kom opsoek nadat hy in Deventer ‘n ligte teëspoedjie opgetel het, aldus bronne wat sommige Van Deventers verontwaardig as ongesaghebbend afmaak.  Hy is glo in 1675 weens sluikhandel veroordeel.

Twee jaar later, in 1677, word hy in dokumente ‘n suikerbierbrouer genoem – wat moontlik ‘n verklaring vir sekere voorkeure van hierdie afstammeling van die agste geslag bied!

Nie net die affiniteit vir bier kom blykbaar ‘n lang pad nie.  Die ink in die bloed kom selfs verder.  Gerrit se oupa was die voorloper.  Sy kleim om ‘n plek in die familieherinneringe het hy afgepen deur die geskiedenis van die Nederlands-Spaanse oorlog te skryf.

Vryburger Van Deventer het vir hom ‘n bloedjong bruid gevat, ‘n Rotterdamse weesmeisie, Adriaantjie Jacobs, een van agt wat deur die Here Sewentien Kaap toe gestuur is as troumateriaal.  Hy laat nie gras onder sy voete groei nie.  Sommer kort ná haar aankoms staan sy op 29 Oktober 1688 in Kaapstad saam met hom voor die kansel.

Adriaantjie, arme meisie, het die twyfelagtige onderskeiding dat sy die velsiekte porfirie Suid-Afrika ingedra het.  Dit word ‘n soort familiekwaal.

Die Van Deventers is nie ‘n groot familie nie.  Die ou stamvader, wat in 1728 op die rype ouderdom van 75 jaar op die plaas Zoutendal, distrik Stellenbosch (nou onopspoorbaar), sterf, laat egter nie slaplê nie.  Sy huwelik met Adriaantjie lewer ‘n geil oes van agt kinders.

Die vyfde van dié agtstuks, Jacob Gerrit, word in 1705 gebore;  dié se vierde, Gerrit, in 1741;  dié se negende (ja, die ou voorvadere het gewoel!), Gideon Gerhardus, in 1786, en dié se vierde, Johannes Cornelius, in 1833.

Daardie Johannes, my oupagrootjie, het gesorg vir die name van my pa (gebore 1911, oorlede 1946) en seun, Johan, gebore (14 September 1971).

Sy tiende kind (let wel!) was die eerste Jacob (toe nog Jacob met ‘n c) Hendrik, my oupa, wat in 1871 gebore en in 1933 oorlede is, en saam met sy vrou, Maria Catherina van den Berg, op die plaas Rondspring, distrik Babanango, begrawe lê.

Hierdie Van Deventer-tak het van Stellenbosch na Tulbagh, van Tulbagh na Caledon, van Caledon na Utrecht en van Utrecht na Babanango (Zoeloe vir “Daar is die kind”) getrek.

‘n Interessantheid is dat oupa Jacob Hendrik in 1871 gebore is, my pa presies veertig jaar later in 1911, ek presies dertig jaar later in 1941 en Johan presies dertig jaar later in 1971 – vier geslagte in ‘n eeu op die kop!

Deventerkoek

In die stad Deventer is 'n Deventer-dagblad en ook 'n Jacob (ongelukkig met 'n c!) van Deventerstraat. By albei het ek my ewe breed laat afneem.

As 'n Van Deventer egter op iets wil roem van die stad waarvan die familie die naam dra, is die keuse amper vanselfsprekend.

"Wie Deventer segd, noem ook de koek," sê die Deventenaars. 

Die koek, Deventer-koek, nog meer presies Deventer-kruidkoek, is 'n lekkernytjie met 'n geskiedenis van vyf  eeue plus.  Die huidige bakker, JB Bussink, bak dit self sedert 1593. Voor 1593 al is tienduisende koeke na onder meer Noorweë, Duitsland, Portugal en Engeland uitgevoer. 

By die sjarmante Deventer Koekhuisje aan die Brink (een van die mooiste stadspleine in Nederland ) is altyd volop Deventer-koek te koop en te proe. Heuning, rog, lemoensnippers, kruie en speserye sorg vir die ietwat vreemde smaak.  Die presiese resep word geheim gehou. 

Die Koekhuisje beveel dit sterk aan omdat "Deventer Koek een product is dat enorm lekker is, praktisch geen VET bevat en een delicatesse is om te krijgen, maar ook te geven."

'n Spesiale "tractatie" is die volgende: "Besmeer een plakje Deventer kruidkoek met roomboter. Snijd het plakje diagonaal door, en leg de besmeerde kanten tegen elkaar. U hebt dan een Deventer Koeksandwich, waarmee u eer inlegt bij uw huisgenoten en gasten."

Net jammer, hierdie Van Deventer vind hierdie roemryke produk van sy moederstad "niet zo leuk"!

Die tweede Johannes Cornelius (my pa, genoem Seun) trou op 3 Desember 1938 met die 18-jarige Maria Petronella Visser my ma, genoem Baby), en dié twee sit op die plaas Middelin, Babanango, huis op.

Uit daardie huis word die uwe, hul enigste kind, Jakob (met ‘n k) Hendrik, op 3 Januarie 1941 in Sister Gilbert se Nursing Home in die groter buurdorp Dundee gebore.

(Van die twee Marias, ouma Maria van Deventer (later ná haar tweede huwelik Ouma Malan) en ouma Maria Magdalena van Wyk (gebore Roux), Tokkie se ma, kom natuurlik Marisa (gebore 5 Julie 1974) se naam – met ‘n s vir die fênsiegeit.)

Van kleins af is Jakob Hendrikkie (genoem Hennie) nie ‘n gesonde bondeltjie nie.  Die borsie is kroeperig en die nat, mistige weer daar aan die voet van die berg Spês waar Middelin se wit opstal gestaan het, is volgens dokters die resep vir ‘n vroeë dood.

Pa Seun moet noodgedwonge in 1944 sy grondjie verkoop en padgee, op doktersadvies Kimberley toe met sy heilsame droë klimaat.  Dit werp vrugte af.  Klein Hennie se gesondheid verbeter merkwaardig.

Pa, ‘n boer wat vir niks anders opgelei is nie, moet egter ter wille van sy seuntjie ‘n beskeierige pos by De Beers aanvaar.  ‘n Beskeierige ongepleisterde skakelhuisie (Diagonalstraat 10) word die nuwe tuiste.  Dit is teenaan die treinspoor, het ‘n kleinhuisie onder ‘n groot peperboom in die agterplaas en ‘n sinkheining.

In daardie stowwerige agterplaas het ek met my duiwe en my skilpaaie geboer, met my vetdiere (blikbeeste en –perde, en ek meen ook –varke en –skape) plaas-plaas gespeel, en my verbeel ek is Superman.  ‘n Vliegpoging van die tuinmuurtjie af was minder geslaagd.  “Superman” se regterpols was mors-af!

Voordat ek in 1947 by die Laerskool Diamantveld met die skoolbanke sou kennis maak (en toe ek tot Pa se erge ontsteltenis nog telkens die 7 vergeet as ek tot 10 tel!) word hy op ‘n koue wintersaand, 21 Junie 1946, op ‘n nagskof by die werk siek.

Pa het vroeg huis toe gekom, sy klere netjies opgevou en gebêre, en in die bed geklim – waar hy ‘n uur of twee later oorlede is.  Bloedklont deur die hart.  Hy word, ver van sy goed en bloed en van sy wortels in die verre groen lande van Noord-Natal in Kimberley se strakke begraafplaas naby die Groot Gat ter ruste gelê.

Die gebruikte blou Hillman-Minxie met die swart modderskerms wat pas die ou Plymouth vervang het, moes dadelik weer verkoop word.  Ma Baby kon nie bestuur nie en wou ook nie leer nie.  Sy koop toe vir haar ‘n fiets en neem voor die skakelbord in Kimberley se sentrale die rol van broodwinner oor.

Tot in standerd drie is ek in Diamantveld, waar ek nie net leer om foutloos tot 10 te tel nie, maar selfs – as Pa dit maar kon geweet het! – Sub A en Sub B in een jaar kafdraf.  Dit is die rede waarom ek tot in matriek in 1957 aan die Hoër Volkskool, Potchefstroom, die baba in die klas was.  Matriek is op 16 (soos hulle sê, met goeie gevolg) afgelê.

Voor Potchefstroom maak ma en seun egter eers weer ‘n draai in Natal.  Ma ontmoet vir Pa Malan (Anthony Corstoffel gedoop, omdat sy pa en die klerk by Geboortes en Sterfgevalle nie kon spel nie!) op Vryheid se stasie.  Die nuwe man in haar lewe is ‘n handelsreisiger vir Bloch and Co. en woon aan die Esplanade in Durban in ‘n klein woonstelletjie.

Vir ‘n jaar of wat voor hul troue trek ek en sy tydelik by Oom Martiens en Tannie Dinah Maritz (my pa se stiefbroer en ma se oudste suster) in op Boshoek, naby Vryheid, waar hulle ‘n plaaswinkel en ‘n slaghuis bedryf.  Ek en my niggies Lina en Elsa ry daagliks met vragmotors wat steenkool van Boshoek se myn na Enyati vervoer (ai, daardie kragtige Studebakers!) heen en weer skool toe – ‘n klein plaasskooltjie met net ‘n paar dosyn (?) leerlinge.

Pa en Ma Malan trou in 1950, en ons trek Durban toe – my eerste kennismaking met die see.  Pa-hulle koop ‘n huis in Berea (Botanic Grove 9, later ingesluk deur die Natalse Technikon), en ek word ‘n leerling aan die Hoërskool Port Natal (sic) tot in standerd vyf.

In dié dae ontdek ek rugby.  Hennie Muller, “die Windhond”, word my held en die Springbokke van 1951/52 word die eerste en enigste wat ek nou nog van heelagters tot agstemanne kan aframmel sonder om asem te haal.

In 1952 begin Pa Malan by ‘n nuwe firma werk, Moshal Gevisser and Co. en word hy na Potchefstroom verplaas.  Ek beland by Volkies, en bly daar in die Jack Pauw-koshuis agter – om Latyn te neem met die oog op ‘n loopbaan in die regte – toe die Malans in 1954 Klerksdorp toe trek, en in Meiringspark (Neeltjiestraat 20) voor hulle ‘n huis laat bou.

Dit is hier waar Christo en Cules, halfbroers wat onderskeidelik in Durban en op Potchefstroom die eerste lewenslig aanskou het, se skooldae later sou begin.  Christo is, ná jare in Invercargill, Nieu-Seeland, nou ‘n oor-neus-en keelarts in Saudi-Arabië;  Cules is die hoof van Tukkies se afdeling Tegniese Dienste. (Christo het intussen die mediese professie vaarwel toegeroep en ‘n IR-ghoeroe in Australië geword – HvD)

By Volkies (“ou Volkskool aan die Moorivier, ‘n brokkie van my hart bly hier!”) word ek die eerste keer, “meneer, die redakteur”.  In my matriekjaar word die skooljaarblad in my hande gelaat, ‘n takie waarin ek my met groot entoesiasme werp.

Van die ambisie om advokaat te word, het ek al in standerd nege begin wegbeweeg.  Met dié redakteurskap – ‘n uiters stimulerende inwyding tot die wêreld van die joernalistiek – word die aanvanklike prikkeling egter ‘n oorheersende drang.  ‘n Joernalis wou ek daarna word, niks anders nie!

Só word die jeugdige Van Deventer dan in die joernalistiek gelanseer – iets wat ek nostalgies in herinnering roep toe my skool my in 1997, presies veertig jaar later, by sy 75ste verjaarsdag ‘n spesiale erepenning gee.  Dat dit Volkies se erkenning is vir ‘n loopbaan waarvan hy as’t ware self die vader was, kon ek nie miskyk nie.

Ná matriek ken ek net een bestemming – Pretoria toe om ‘n Tukkie te word.  Op die spoor van my matriekmaat Willem Hartzenberg (nou regter Willem Hartzenberg) se ouer broer, Ferdi  (latere KP-leier), word ek ‘n Kollegeman.

Ondanks sy dun klapperhaarmatrassies, tekort aan warm water en middelmatige kos, asook die kwaaiste seniors op die kampus, kruip die tradisieryke Kollegetehuis gou in my bloed.  Dit word vir vyf onvergeetlike jare ‘n geliefde tuiste wat ek vir niks sou verruil nie, eers in die ou gebou op die kampus, en van 1960 af in die nuwe Kollege op die proefplaas.

Ek beland in allerlei studenteredaksies, en word in 1961 redakteur van die Tukkiekoerant, Die Perdeby (my tweede redakteurskap!).  Dit hou my goed besig.

Ook op ander terreine moet die akademie maar spook om ook ‘n sê te hê.  Met my blou 1953-Peugeot (TY 24), om onklaarblyklike redes bekend as die Santa Maria, en sy opvolgers, ‘n 1962 Fiat 500-stasiewa, afwisselend bekend as die Grassnyer of die Skoolbus, rits ek en my dik vrinne Pretoria vol.

Veral die fliek en die padkafee (die Doll’s House in Kerkstraat) word gereeld opgesoek – maar soms ook die Uniegebou om die stadsliggies in die geselskap van ‘n aanvallige aster te geniet.

Vir my doen en late buite die klaskamer word Dux-erekleure in 1961 aan my toegeken.  In 1962 word ek – trots soos ‘n pou – huisvoorsitter van Kollege, volgens my voorkeure van daardie tyd die hoogste vorm van lewe!

In daardie jaar werk ek vir die eerste keer ook op akademiese gebied hard;  dit word ‘n soort rehabilitasiejaar waarin ek Romeins-Hollandse Reg I, II en III, Romeinse Reg en Regsleer gelyk pak en goed deurkom.

Maar Die Volksblad begin ongeduldig raak oor dié beurshouer wat lyk of hy aan Tukkies en Pretoria – die land van my nuwe rugbyliefde, die Blou Bul van Loftus! – vasgesweis is.  In 1963 moet ek in Bloemfontein inval, eers as algemene verslaggewer, toe vir twee jaar in die Parlementêre Persgalery, Kaapstad, en daarna as hoofsubredakteur.

‘n Onvergeetlike koerant – ongetwyfeld die onvergeetlikste in my jare in daardie uitdagende pos – was dié van 6 September 1966 met die morbiede nuus oor die moord op dr. H.F. Verwoerd.  Sal ek ooit vergeet hoe koorsagtig aan ‘n spesiale uitgawe gewerk is, terwyl ons spannetjie aan die subtafel – supersubs soos Ollie Olwagen, Willie Kühn en ander groot geeste van later – self letterlik van skok en emosie bewe?

In 1968 word ek nuusredakteur – van my vrugbaarste jare by die koerant – en gaan in 1974 met die stigting van die nuwe dagblad Beeld in dieselfde hoedanigheid na Johannesburg.

Ek en Tokkie trek met swaar harte uit Kmdt. Senekalstraat 33, Dan Pienaar – pas na ons sin verbreek en verbou – en pak die nuwe uitdaging uit ‘n nuwe tuiste in Randparkrif, Randburg.  Die adres:  Maroelastraat 936.  Die eie maroelabome (in Sabiepark) sou eers jare later kom!

Oor daardie eerste Beeldjare, hoe moordend ookal, sou ek later met innigheid sê:  “Ek wonder of daar al ooit ter wêreld ‘n koerant was waarin soveel mense soveel liefde gestort het!”

Die Beeldmense het nie net liefde in hul produk gestort nie;  ook passie, flair, joernalistieke integriteit, opperste lojaliteit, noem maar op.

Dié koerant se beginjare was by terugskoue een groot joernalistieke heerlikheid – en daarby die waardevolste leerskool waarop enige aspirant-redakteur kon hoop.  Dit het ek eers later besef toe ek in 1980 op ouderdom 39 redakteur van Die Volksblad in Bloemfontein word.

Tussen Beeld en die tweede skof by Die Volksblad lê nog ‘n hoogtepunt.  In 1976/77 was ek só bevoorreg om die Nieman Fellowship te verwerf, wat tradisioneel elke jaar vir veertig jaar al na ‘n Suid-Afrikaanse joernalis gaan.

Dit beteken ‘n sorgvrye sabbatsjaar aan die beroemde Harvard-universiteit in die mooi, boomryke Amerikaanse dorp, Cambridge, Massachusetts, oorkant die Charlesrivier van die historiese stad Boston.

Ek, Tokkie en die kinders trek in ‘n klein, bedompige kelderwoonstelletjie in Crimson Court, Harvard Street, in, skaf ‘n Toyota Corona Merk II-stasiewa aan en verken so tussen al die genietinge van die Niemanskap self deur die groot land Amerika van ‘n kant af.

‘n Wonderlike, weergalose bederf-jaar!

Ná my terugkeer word ek assistent-redakteur van Beeld en in 1979 senior assistent-redakteur (nou bekend as adjunk-redakteur).

In 1980 kom die kans waarvan ek gedroom het:  redakteurskap nommer drie, dié keer ‘n regte, egte een by ‘n dagblad, en dit by die koerant waar ek my joernalistieke tande gesny het, Die Volksblad in Bloemfontein, waar baie vriende nog was.

‘n Nuwe skof van twaalf jaar het voorgelê, dikwels hard en veeleisend, veral in die hitte van die vuurwarm Afrikanerstryd van die jare tagtig, wat in die Vrystaat waarskynlik feller en verskeurender geswoeg het as op enige ander plek.

Terselfdertyd egter ook jare van intense meelewing met ‘n gemeenskap waarin ons ongekwalifiseerd gelukkig was en al hoe dieper vasgegroei het.  Ek het dan selfs vir die Vrystaat begin juig as hulle die Blou Bulle die dag op die rugbyveld vasvat!

My koerant Die Volksblad – Die Volksklad vir sy haters – was darem ook nie net in die politieke spervuur nie.  Buite die politiek om gebeur allerlei mooi dinge.

In 1987 verwerf hy byvoorbeeld die Administrateurstrofee as die private instansie wat die meeste gedoen het om verhoudinge in die Vrystaat te bevorder.  In 1988 wen hy ‘n outentieke miniatuur-ossewa van die FAK vir die beste beriggewing oor die herdenking van die Groot Trek.

Die Volksbladjare het op vele terreine ons lewens verryk en genotvol gemaak.

Van Schoorstraat 1, die groot dubbelverdieping-leidakhuis wat ons by Bontie Bonthuys gekoop het, het uiteindelik die huis geword het waarin ons die langste (en lekkerste) sou woon.  Vir ons was dit ‘n ware tuiste.  Daar is onthaal soos nooit voorheen in die Van Deventers se poorte en ook nooit weer daar nie;  sommer 100 gaste op ‘n slag – onder meer op 3 Januarie 1991, my vyftigste.

Die Kunsmark waarvoor die Bloemfonteinse stadsraad my en Tokkie in 1988 vereer, en die Bloemfonteinse Publisiteitsvereniging die jaar daarop, was elke eerste Saterdag van die maand ‘n grote plesier.

In Tokkie se karaktervolle geskenkewinkel met haar naam in Boet Troskie se Mimosa Hall kon sy haar uitleef.

As redakteur (en daarna) het ek die geleentheid gekry om wyd in Amerika, Rusland, Europa, Australasië en die Verre asook Nabye Ooste te reis.  Ek kon ‘n handvol internasionale konferensies oor die perswese en oor die politiek bywoon, onder meer saam met die leierskader van die ANC in Parys, op uitnodiging van Madame Danielle Mitterand.

Ek kon lank dien in vormende forums soos die Uitvoerende Raad van die Afrikaner-Broederbond, die Raad van die Vrystaatse Universiteit en die Raad van die Technikon OVS.

Ek kon my inwerp by die Bond van Oudstudente van my geliefde alma mater, van wie ek in
1989 onverwags ‘n Laureatus (Lourierkrans)-toekenning ontvang.  Een van die maatstawwe hiervoor is juis “bevordering van die belange van die Universiteit van Pretoria”.

Uit Bloemfontein ontdek ons ook Buffelsbaai – die skilderagtigste, heerlikste strandoord wat ek ken.  Elke jaar vir twintig of meer is die lang pad Suid-Kaap toe gevat.  Elke keer is gees en liggaam verkwik.

Net een keer, in 1983, was daar amper groot moles!  Die sjampanje-kleurige Audi 200 gly op pad terug in ‘n skerp draai en stort in ‘n skrikwekkende oomblik ‘n hoogtetjie af – onherstelbaar beskadig.

In water baljaar en speel kitaar  

AS 'n knaap van agt, nege was ek oortuig ek sal 'n kitaar optel en dit speel. Ek het ook gemeen ek kon in die water spring en swem. 

Toe my ma vol verwagting 'n geleende kitaar in my hande stop, was dit 'n fiasko. Dit was my eerste en laaste  kennismaking met daardie instrument. 

Toe ek die eerste keer vol selfvertroue in 'n swembad spring - gelukkig nie aan die diepkant nie - was daar net borrels en blinde paniek.  Swem is 'n kuns wat ek nooit werklik kon bemeester nie. 

Ek sou ook graag klavier wou speel. Dit lyk s¢ maklik om jou vingers so oor die klawers te laat gly. Waarskynlik het die kitaar-episode my ego gekneus. Ek het nooit probeer nie.  

Dan is daar gholf, daardie aristokratiese sport. Dit moet heerlik wees om agttien putjies saam met lekker maats kaf te draf en daarna 'n koue biertjie weg te sit. 

My gholf-ambisies het egter gesneuwel toe ek by Schoemanpark, Bloemfontein, by die tweede putjie drie keer net wind tref.  Met die vierde wilde swaai is die bal skrams raakgeslaan. Dit het windskeef gevlieg en byna 'n ander speler tussen die oë getref. 

Ook vir dié spel was ek skynbaar nie in die wieg gelê nie.   

In my senior jare het ek begin rolbal "opneem".  Een bal rol mooi; die volgende een kry wankelend uit die oop hand te voorskyn en kry met 'n wye boog koers tot 'n punt ver kort en ver wyd van die wit bal. Dis uiters frustrerend dat Tokkie met minder oefening meer gereeld die teikengebied haal.  (Die rolballe is intussen gebêre.  Nog ‘n sport in sy gloria! – HvD)

Maar ek was darem 'n bruikbare vleueltjie in Noord-Transvaal se derde liga - lekker vinnig, net vrekbang. Op hoërskool kon ek nogal hôl, van die 100 tree tot die 880. Ek het Wes-Transvaalse skolekleure vir gewigstoot, seuns onder-sestien. 

Ek kon ook 'n krieketbal plant - was twee jaar lank die nommer-twee-snelbouler van Volkies se eerste span. Later het ek my as kolwer ontpop: 'n ou wat lank voor die paaltjies kon vasskop sonder om juis die lopies in te ryg. 

Een middag het ek vir die Parlementêre span op Fernwood teen Simonstad die beurt gaan oopmaak. Ek was teen die einde onoorwonne met iets in die veertig agter my naam.  Dit was my hoogste telling. 

My naam was daardie aand in die Argus se spesiale sportuitgawe. Miskien die glorierykste oomblik van my sportloopbaan! 

Ook vir ons kinders, Johan en Marisa, was Bloemfontein net goed.  Hulle kon aan baie dinge deelneem, en stapafstand van die huis hul skoolloopbane by goeie skole soos Willem Postma en die Hoërskool Sentraal afrond.

Ons wou eenvoudig nie weg nie – en het elke keer vasgeskop as aanloklike aanbiedinge kom (eers vir Beeld, daarna twee keer vir Rapport) wat ‘n tweede trek oor die Vaalrivier na Johannesburg sou beteken.

Toe kom in 1992 ‘n onverwagte uitnodiging van Ton Vosloo:  kom Kaap toe en kom word Uitvoerende Hoof:  Koerante.  Ek het gedink en gedink.  Die lus om in daardie stadium ‘n “tweede loopbaan” te pak, was deurslaggewend.

Só trek ons na O’Kulisstraat 11, Welgemoed, toe – ek einde 1992, Tokkie eers twee jaar later.  Later vertak ons na Penguin Place 11, Melkbosstrand, met sy groot oop grasperk tot teenaan die see en sy skouspelagtige sonsondergange waarvan ek al pakke foto’s versamel het.

‘n Heerlike aftreeplek, wat ook Ma Malan sekerlik geweldig sou geniet het.  Nog voordat sy kon kom kyk hoe haar oudste hier in die Kaap nesgeskrop het, is sy egter oorlede.  Maagkanker.

Ma is in 1993 in dieselfde graf as Pa Malan in die netjiese Pretoria-Oos-begraafplaas in ‘n boomryke omgewing in Garsfontein ter ruste gelê.

My skof as hoof van koerante strek van April 1992 tot met my uittrede, einde Februarie 1998.  Ek is verheug dat ek kon aftree met die Afrikaanse koerant, wat in ‘n stadium maar ‘n weeskindjie was, die wenner wat hy geword het – onder meer weens sy onverbloemde Afrikaansheid waaromheen lesers gretig herkonsolideer het, maar ook oor sy vinger op die pols van die gemeenskap, en oor die kwaliteit van sy produk.

Dié geluk lei tot ‘n ander geluk – ‘n grote in my boekie.  Dit is toe Naspers in 1997 sy hoogste eerbewys, die Phil Weber-medalje vir volgehoue prestasie, aan my toeken.  Vir dié dankbare ontvanger het daardie klont goud die kroon op sy loopbaan van 35 jaar gespan.  Loshande!

Ek (die woordjie is gedurig by!) weet ek kom nie altyd vir almal van nature nederig genoeg voor nie – om dit sag te stel!  Laat my egter die eerste wees om ruiterlik te erken dit was nie ek nie, maar spanwerk en bekwaamheid langs die hele linie af wat vir die koerante se herrysenis verantwoordelik was.
Dit was nie ‘n solovlug nie, eerder ‘n span in formasie – eintlik verskeie spanne in verskeie formasies – wat die eer verdien.  Maar dat ek (hier’s ek al weer!) vir dié prys uitgesonder is, het my goed laat voel.  Ek is daaroor nederig dankbaarder as oor baie ander dinge ...

In die nuwe Kaapse pos was nuwe ervarings aan die orde van die dag.  Die groentjie is byvoorbeeld betrek in allerlei direksies, onder meer dié van Nasionale Media en Rapport-Uitgewers.  Dit was nogal ‘n leerskool vir iemand wat nou nog nie ‘n balansstaat behoorlik kan lees nie!

Ek kon ook my vlerke sprei as voorsitter van die Nuusblad-Assosiasie van Suid-Afrika (voorheen NPU), as ondervoorsitter van die Drukmedia-Assosiasie (wat later een van sy eerste “Fellowships” aan my toegeken het) en as lid van die Uitvoerende Raad van die Wêreldvereniging van Koerante (WAN).

Tussen alles deur kon ek steeds my liefde vir skryf uitleef.  My eerste boekie was Scoops en Skandes (Tafelberg, 1993).  Daarna volg Flaters en Kraters (Tafelberg, 1996), Oos, Wes – Reismoles (Human & Rousseau, 1998), Kroniek van ‘n Koerantman (Tarlehoet BK, 1998) en ‘n Vriend vir Altyd (Human & Rousseau, 2000).  Nog ‘n boekie of twee is op pad, hoop ek. (Nog ses het sedertdien bygekom – vir ‘n volledige lysie klik net op Boeke op die tuisblad. - HvD) 

Nou is ek sestig, al drie jaar (die drie het al amper nege geword - HvD) lank afgetree en doodgelukkig om by die huis rond te peuter – om die beurt op Melkbosstrand en in Sabiepark in Mpumalanga, die “hoekie van die hemel” van hierdie boekie waaraan ek met soveel lus en liefde gewerk het.

Kyk ek terug, is dit met enorme dankbaarheid vir onverdiende genadegawes, en vir die broodnodige lig op kritieke tye om by kruispaaie ‘n paar regte besluite te neem.

Ek is dankbaar teenoor Tokkie, my troue, liefdevolle en sprankelende metgesel wat ek in 1964 as ‘n fraai eerstejaartjie aan die Bloemfonteinse Onderwyskollege ontmoet het.

Die snikhete Oujaarsdag, 31 Desember 1966, toe sy op haar tuisdorp, Bultfontein, as skone bruid langs my gestaan het, bly die beste ding wat my in my sestig jaar op aarde oorgekom het!

Ek is dankbaar vir die kleur en geur wat hulle só verfrissend (en soms onthutsend!) bygedra het teenoor die kinders Johan en Marisa, en Mariza en Brent, wat later bygekom het.  Ex Deventer sempe aliquid boni!  (Vra maar, julle pa sal vir julle die stukkie Latyn vertaal!)

Ek is dankbaar teenoor vriende, kollegas, familie en kennisse wat deur die jare vir my die aarde ‘n beter plek help maak het.

Ek is bowenal dankbaar – al is dit absoluut ontoereikend – teenoor die Goeie Vader, die Gewer van alle goeie gawes;  ja, ook die onoortreflike gawe van die lewe self.

Naskrif:  ‘n Volgende “Jakob Hendrik” het op 26 April 2004 bygekom. Hy is Jacob Henry, tweelingbroer van Thomas Martin. Jacob en Thomas is die kinders van Brent en Marisa -  en die appels van Oupa en Ouma se oog.   

Strand van melk en heuning 

“IS ons nie bevoorreg nie?”

Dit is hoe dankbare Melkbossers groet as hulle op ‘n idilliese, windstil dag op ‘n oggend- of aandwandeling op hul uitgestrekte wit strand by ‘n bekende verbystryk.

Natuurlik is ons – hier in ons sjarmante, onopgesmukte Weskus-dorpie in die skaduwee van ‘n diepblou Tafelberg.

Ek en Tokkie het maar eers in middel 1997 hier ingetrek, aanvanklik ook net as aftree-eksperiment.  Maar gou-gou het die lewensruimte en –kwaliteit, die verfrissende vars lug en die knusse kleindorpse atmosfeer ons hart gewen.

Wat maak julle só lief vir jul dorp?  Só wou die tydskrif Sarie ná net ses maande weet.  Die antwoord  was eenvoudig:

“Van ons stoep op ons grasperk, op die sand, in die see.  En dit ‘n skrale dertig kilometer van die hartjie van Kaapstad.  Ek het nooit geweet ‘n doodgewone mens kan soveel plesier hê nie!”

Ja, op Melkbos leef ons na aan die see – sonder belemmernis, sonder selfs net ’n pad tussenin.

Vra enige Melkbosser oor die plesier wat sy plek hom gee.  Dan raak hy skoon liries.

Oor die genot van sommer net sit en kyk, enige tyd van die dag:  vir die berg, die branders, die ongerepte strande, die ratse seilplankryers met hul kleurryke tuie.

Of, in die aandskemering, vir die meeue in formasie op pad na ‘n veilige hawe vir die nag, Robbeneiland se dowwe liggies, daardie talmende sonsondergange wat lug en water elke aand anders beskilder.

Oor die genot van ruik en proe:  die see se sout in jou neus, op jou lippe en op jou vel.

Oor die weelde van die strand op jou voorstoep:  ‘n plek waar jy kan speel en ontspan, fiets trap of gaan wandel, ongestoord, kilometers ver in volkome harmonie met die natuur.

Ja, die wind kan waai, soms dae lank, die son kan steek, die rommel kan ophoop, en die water is op die beste van tye geniepsig koud.

Maar dié vergeet jy vinnig as die wind gaan lê, die aandkoelte aanbreek, die kole begin gloei en ‘n yskoue wyntjie in jou keel afgly. 

Of jy sulke tye saam met vriende kuier – en dié maak jy gou – of stoksiel-alleen ver-ver oor die waters na die horison sit en tuur, só spel ‘n mens saligheid.

Al hierdie dinge maak Melkbos wat hy is:  waarlik ‘n strand van melk en heuning vir sy 8 000 inwoners!
www.hennievandeventer.com/deventer.html
